     Сабақтың тақырыбы:  Суретші Айша  Ғалымбаеваның өмірі мен өнері 

       Сабақтың мақсаты: а) білімділігі:  Суретші Айша  Ғалымбаеваның       шығармашылық өмір          жолы мен оның өнер туындыларымен таныстыру, салынған суреттің мән-мағынасын оқи білуге үйрету;
	  ә)  тәрбиелігі:  Оқушылардың қазақ бейнелеу өнеріне сүйіспеншілігін арттыру, көркемдік талғамын қалыптастыру, әсерлі суреттер салуға баулу;
 	  б) дамытушылығы: шығармашылық ой-өрісін арттыру, көру, қабылдау, бейнелеу қабілеттерін дамыту, живопись өнері туралы білімдерін тереңдету.

         Көрнекілігі:           Интерактивті тақта, А.Ғалымбаева шығармалары, акварель,          гуашь бояулары, қажетті құрал-жабдықтар.

        Түрі:                 Саяхат сабақ  

        Әдісі: 	Баяндау, талдау, сұрақ-жауап, ой қозғау, шығармашылық жұмыс.

        Пән аралық байланыс: Тарих, өнер, технология

        Сабақтың барысы: 

        І. Ұйымдастыру кезеңі:
Амандасу. Оқушыларды түгендеу, сабаққа даярлықтарын тексеру.

        ІІ. Өткенді қайталау:
Балалар, біз сабағымызды бастамас бұрын, алдыңғы сабақтарда өткен материалдарды есімізге түсіріп алайық.
Бейнелеу өнері дегеніміз не?
 Жалпы бейнелеу өнері неше түрге бөлінеді?
Бейнелеу өнерінің қанша жанры бар?
Өнер түрлерінің қайсысы бояу түрлерін көп қажет етеді?

Өткен сабақты қайталау мақсатында, алдымыздағы сөзжұмбақты шешіп көрейік. Сөзжұмбақ барысында бүгінгі өтетін сабағымыздың тақырыбын білетін боламыз.

1. Суда жақсы еритін мөлдір бояу? (акварель)
2. Табиғат көрінісін бейнелейтін шығарма? (пейзаж)
3. Түп нұсқадан көшіріліп салынған шығарма? (көшірме)
4. Бейнелеу өнерінің түрі? (графика)
5. Сәулеттік құрылыс? (ғимарат)
6. Сызықпен салынған дайындық сурет? (нобай)
7. Бояу езуге арналған тақтайша? (палитра)
8. Күнделікті өмір тынысы бейнеленген көркем шығарма? (тұрмыстық жанр)
9. Теңіз табиғатын бейнелейтін көркем шығарма? (марин)
10.  Нәрсенің ең жарық жері? (блик)
11.  Заттың негізгі өз түсі? (локальдық)
12.  Көркем шығармалар қорын жинақтайтын орын? (галерея)
13.  Дүние жүзіне әйгілі Париждегі бейнелеу өнері мұражайы? (лувр)
14.  Өте нәзік көркемдік әдіспен жазылған шағын көркем шығарма? (миниатюра)
15.  Қазақ қыздарының ішінде тұңғыш шыққан қазақтың халық суретшісі? (Айша Ғалымбаева)    
ІІІ.  Жаңа сабақты меңгеруге даярлау.
Сабақтың тақырыбын, мақсатын баяндау.
Оқушылар назарын сабаққа аудару
ІV. Жаңа сабақ
Айша Ғарифқызы Ғалымбаева (29.12.1917 жылы Алматы облысы, Еңбекшіқазақ ауданы, Есік ауылында дүниеге келген - 2008 жылы қайтыс болды) Қазақ қыздарының ішінен суретшілік мамандықты тұңғыш рет игерген және қазақтың халық суретшісі атағын да бірінші болып алған кескіндемеші-суретші. 1943 ж. Алматының көркемсурет училищесін, 1949 ж. Мәскеудегі Бүкілодақтық кинематография институтының сән өнері бөлімін бітіріп, суретші-көркемдеуші деген мамандық алып шығады. 1949-66 жж. Алматы көркемсурет училищесінде, 1966-69 ж. қазақтың Абай атындағы педагогикалық институтында сабақ берді. Ол кісі кескіндемеші - суретші ғана емес, сонымен қатар кино суретшісі де. "Абай әндері" фильмнің сюжеті бойынша "Билер соты", "Келін түсіру кеші", "Той", "Айтыс", "Кездесу" сияқты шығармаларын жазып, фильмнің декорациялық эскиздерін жасады. 1958 және 1976 жылдары "Қазақтың ұлттық киімдері" атты альбомы жарық көрді. Айша Ғалымбаева шығармаларының өзекті арқауы — қазақ әйелінің образы. Бұған "Қозы Көрпеш —Баян сұлу", "Шабандоз қыз", "Бұл Шұғылада болған еді", "Дала қызы" фильмдеріне жасалған эскиздері, "Күләш Байсейітова", "Халық шебері Б.Басенованың портреті", "Г.Разиеваның портреті","Батыр Ана", "Ардақты ана", "Сәукеле" т. б. шығармалары дәлел бола алады. "Көктем мен күз", "Үш ғасыр" атты натюрморттың авторы. Кез келген еңбегінде Ғалымбаева халық өнеріне, ғасырлар бойы сақталып келген сарқылмас қазынаға деген ерекше сүйіспеншілігін аңғартады. "Біз заманымызды мақтан етеміз", "Бір кесе қымыз" атты суреттері бүгінгі өмірдің сұлулығын жырлайды. 1966-67 ж. "Үңгіртас тауларында", "Болашақ совхоз" т.б. еңбектерінде табиғат көрінісін сезіммен жазды. Сонымен қатар натюрморт жанрында өзіндік қолтаңбасы бар. Қазақ КСР Мемлекеттік сыйлығының лауреаты (1973). А.Ғалымбаеваның ерен еңбегін меценаттар клубы ескеріп, 2003 жылы тәуелсіз "Тарлан" сыйлығымен марапаттады.

V. Меңгергенін тексеру: сұрақ-жауап
1. А.Ғалымбаева қандай суретші? 
2. Кескіндеме өнерінің қандай жанрларында жұмыс жасады?
3. Суретші еңбектерінде басты образды кімдер құрады?

VI. Өз бетінше жұмыс
Суретші қстанған бағыттардың бірін таңдап, сол жанрда сурет салу
Қорытынды
      Нені білеміз? 
      Нені білдік?
      Нені білгіміз келеді?
Үш сауал беріліп, оқушылар өз ойларын қағазға түсіреді.

          VІI. Бағалау

VІІI. Үйге тапсырма
       Реферат жазу

